
夫六合之內，存乎方冊，四天之下，聞諸象教，百億閻浮，塵沙算而不盡，三千日月，

世界數而無邊。至于周星夕隕，漢宮夜夢，身高梵世，力減須彌，應現十方，分身百佛，

上極天中，下窮地際，轉法輪於稔國，留妙象於罽賔，至於善見神通，瓶沙瑞相，波斯

鑄金，優填雕木，莫不歸依等覺，迴向佛乘，棄形骸而入道，捨國城而離俗。突厥大伊

尼溫木汗，夏后餘基，惟天所置，威加窮髮，兵厯無革，小大當戶，左右賢王，麟膠角

觸之弓，鷲羽射雕之箭，跨蔥嶺之酋豪，靡不從化踰天山之君長，咸皆賔屬，人敦信契，

國寶親鄰。太祖文皇帝，道被寰中，化覃無外，提群品于萬福，濟蒼生于六道。大冢宰

晉國公，功高寅亮，位隆光輔，命司空而度地，監匠人而置臬，帶二條之逸陌，面九市

之通鄽，圖木緹錦，雕楹礱密，香隨微雨，自灑風塵，幡雜天花，常調絲竹，四禪〈缺

〉患，淨界無毀，六珠芬盡，法身常住。銘曰：

七華妙覺，三空勝境。意樹已彫，心猿斯靜。靈城偃色，空衣滅影。索隱窮源，振衣提

領。

此南北朝作品在全世界都属于公有领域，因为作者逝世已经超过100年，且作品于1931年

1月1日之前出版。

